
КӨРКЕМ МӘТІНДЕГІ КОНЦЕПТІЛІК ЖҮЙЕ

Абдрахманова А.Е.

Аннотация
Адамның шындық болмысты тануы, ақиқатқа деген көзқарасы,

қабылдауы тілде бейнеленеді. Тілдегі адам факторын тереңінен зерттеу
нәтижелері санадағы ақиқат дүниенің бейнесін, оның ішінде дүниенің
тілдік бейнесін анықтауға әкелді. Тіл қойнауында дүниенің тілдік бейнесі
жасалады. Сондай-ақ тіл арқылы индивидтің жинаған тәжірибелі білімі
ұжымға тарайды.Тіл иесінің ой-өрісіне, концептілік әлеміне байланысты
дүниенің танымдық бөлшектері тілде өзінше көрініс табады, ал тіл иесі
танымдық ойын өз тілінде сақталған дүние бейнесіне сәйкес танытуға
тырысады. С. Жүнісовтің «Жапандағы жалғыз үй» романы мен
әңгімелеріндегі ғаламның тілдік бейнесі ұлттық болмыстың өзіндік
ерекшелігімен айқындалады. Тілдің көркемдік-әдеби тәсілдері автордың
дүниеге деген қатынасын суреттеп, ұлтымызға тән ойлау үдерісінің негізгі
ерекшеліктерінен хабар береді. Мақалада аталған жазушының тіліндегі сөз
қолданыстары – образдар ғаламның (шындық болмыс) тілдік бейнесін
жасауға негіз болатын тілдік бірліктер екені ғылыми түрде
тұжырымдалады.

Кілттік сөздер:концепт, когнитивтік лингвистика, ғаламның тілдік
бейнесі, таным, дүниетаным.

Тіл – адамзат
дүниетанымын, ойлауды, сананы
қалыптастырып дамытуға қызмет
ететін күрделі құбылыс. Тілдегі
адам факторының орнын
белгілеуді, яғни тілдің табиғатын
адам табиғатымен тығыз
байланыста қарауды қажет ететін
тілдің антропологиялық
лингвистика саласы өз бастауын В.
фон Гумбольдтің
лингво-психологиялық
концепцияларынан алған болатын.
Оның пайымдауынша, адамның
өзін-өзі тануы – адамды адам етіп
тұрған күш-қуат көздерін анықтау
деген сөз. Ал тіл – адамды

«жасаушы» сондай бастаулардың
бірі. Адам баласының
шығармашылық мүмкіндіктерін
барынша терең көрсететін де,
адамды адам ретінде танытатын да
– тіл [1, 55].

Тілді антропоцентристік
бағытта зерттеу дегеніміз – тіл мен
таным арақатынасының адамға
қатысты мәселені шешумен
түйінделуі. Өйткені кез келген
тілдік құбылыстың табиғатын
тілдің өзінің ішкі
заңдылықтарының негізінде ғана
зерттеп тану тілдің бай мазмұны
мен ішкі мәнін жан-жақты ашып өз
дәрежесінде таныта алмайды. Бұл



бағыттың басты арқауы – тілді сол
тілде сөйлеуші халықтың рухани
дүниесінің қалыптасуымен тығыз
байланыста қарау.

Б.Қ. Ақбердиева тілді
антропологиялық бағытта зерттеу
барысында тіл және адамның
рухани белсенділігі; тіл мен ойлау;
тіл және адам физиологиясы; тіл
және индивид психологиясы; тіл
және мәдениет; тіл және таным;
тіл және қоғам; тіл және
жалпыхалықтық құндылықтар; тіл
және коммуникация сияқты
мәселелерді алға қою керек дейді
[2, 74].

Адам санасында тұтас
күйінде қайталанып өмір сүріп
отыратын ғалам бейнесін жүзеге
асыратын – тіл. Адам баласының
тілі адам – әлем қатынасының
нәтижесінде пайда болатын жалпы
адамзатқа ортақ әлемдік бейне тіл
– ойлау бірлігінің көрінісі болып
саналады.

Адам қоршаған ортаны
ойлау арқылы танып біледі, ол
адам санасында көрініс табады.
Адамның шындық болмысты
танып білуі ой арқылы жүзеге асса,
тіл – ойдың бейнелеу нәтижесін
бекітудің құралы ретінде қызмет
етеді. Қандай тіл болмасын өзінің
тілдік құрылымы мен тілдік
үлгілері жағынан
ерекшеленгенімен, шындық
болмысты түсінуде ортақ
танымдық дүниелерден тұрады.
Сонда таным мен түсінік тіл
арқылы емес, ми, ойлау арқылы
жүзеге асады. Яғни ғалам бейнесі
дегеніміз – концептуалды
(логикалық) және тілдік үлгілер
формасымен берілетін санамен

тікелей байланысты дүние туралы
білімдер жиынтығы.

Кезкелген халықтың ойлау
ерекшелігі оның ұлттық тілінде
көрініс табады. Себебі адам
санасының танымдық
қатпарларындағы архетиптер
кезкелген ұғымның қалыптасуына
қатысып, таным үдерісіне әсер
етеді. Қазіргі тіл білімінде осы
бағыттағы зерттеулер кешенді
сипатта антропоцентристік және
когнитивтік лингвистиканың
«ғаламның тілдік бейнесі»
теориясының негізінде
жүргізілуде. Себебітілді
зерттеудің танымдық парадигмасы
«дүниені тіл әлемінде тану»
қағидасына сай бағытта жүргізілуі
тіл біліміндегі өзекті мәселелердің
бірі болып табылады. Халық өз
даналығын, таныған қазынасын
тілінде көрсеткен [3, 161].

Қазіргі таңда ғаламның
тілдік бейнесі мәселесі Ю.Н.
Караулов [4], А.А. Уфимцева [5],
Е.С. Кубрякова [6], В.Н. Телия [7],
т.б. зерттеулерінде қарастырылып
жүр.

«Ғаламның тілдік бейнесі» –
когнитивтік лингвистиканың ең
басты категорияларының бірі. Г.В.
Колшанскийдің пікірінше,
«ғаламның тілдік бейнесі»
жөнінде жеке әңгіме етуге
болмайды, себебі бұл ұғым «тілдік
санамен» тікелей байланысты [8,
25]. Ж. Манкееваның пікірінше,
«...тіл мен ой немесе таным, тіл
мен ұлт, т.б. мәселелер ұлтты,
ұлттың танымын өзінің терең
құрылымдары арқылы
тұтастырушы, тілдің табиғатын
анықтауға байланысты қазіргі тіл
білімінде осындай жаңа



бағыттардың айқындалып,
қалыптасып, дамып келе жатқаны
байқалады» [9, 43].

Тіл мен таным
сабақтастығын қарастыратын
когнитивтік лингвистика
саласының негізгі зерттейтін
нысаны – адам – тіл және шындық
болмыс. Яғни адамның шындық
болмысты тануы, ақиқатқа деген
көзқарасы, қабылдауы тілде
бейнеленеді. Тілдегі адам
факторын тереңінен зерттеу
нәтижелері санадағы ақиқат
дүниенің бейнесін, оның ішінде
дүниенің тілдік бейнесін
анықтауға әкелді. Тілдік санада
дүние бейнесін қалыптастыруда
тіл екі түрлі қызмет атқарады:
біріншіден, тіл қойнауында
дүниенің тілдік бейнесі жасалады.
Бұл – адам санасындағы әлемдік
бейнелердің ең терең қабаты.
Екіншіден, тілдің өзі басқа дүние
бейнелерін танытуға, оның
мазмұнын ашып көрсетуге,
түсіндіруге қолданылады. Тіл
арқылы индивидтің жинаған
тәжірибелі білімі ұжымға тарайды.

Адамзат үшін ақиқат дүние
біреу болса, оны түсіну, тану, сол
дүниенің біртұтас бейнесін санада
қалыптастыру әрекеттері әр
адамда, әр ұлтта әр деңгейде сан
алуан интерпретацияда беріледі.
Сондықтан тіл иесінің ой-өрісіне,
концептілік әлеміне байланысты
дүниенің танымдық бөлшектері
тілде өзінше көрініс табады,
өзінше бейнелеп суреттейді, ал тіл
иесі танымдық ойын өз тілінде
сақталған дүние бейнесіне сәйкес
танытуға тырысады.

Көрікті сөз бен көркем
ойдың иесі, қазақ әдебиетінің аса

көрнекті өкілдерінің бірі,
Қазақстан халық жазушысы,
Мемлекеттік сыйлықтың лауреаты
Сәкен Жүнісов – шығармашылық
бақыттың шынайы биігіне
көтерілген қаламгер. Қаламгер
есімін оқырманға ерте танытқан
автордың алғашқы күрделі
шығармасы – «Жапандағы жалғыз
үй» романы. Бұл – тың және
тыңайған жерлерді игеру
мәселесіне алғаш сүрлеу салған
тың туынды. Жапандағы жалғыз
үйдің иесі – қыңыр мінезді,
қайратты, Қарасай есімді қара
шалдың тағдыры баяндалатын бұл
шығарма астарында жатқан ақиқат
үні ащылау көрінеді, әрине.
Мыңдаған жылдар бойы көшпелі
жұрттың өмір сүруінің көзі болған
төрт түліктің қасиетті мекені қазақ
жерінің төсін шынжыр табан
алпауыттардың жүн түткендей
жұлмалай бастағанын көріп,
күңірене күйзелген жанның кейпін
суреттеу арқылы шығарма сол
ақиқаттың тамырын тап басып
ұстайды. Тарихи шындықтың
көркемдік шындыққа, өмірлік
ақиқаттың көркемдік ақиқатқа
шебер айналғанын айтатын осы
көркем туындыны ғылыми
мақаламыздың нысаны етіп алып
отырмыз.

Жазушының аталған романы
мен әңгімелеріндегі ғаламның
тілдік бейнесі ұлттық болмыстың
өзіндік ерекшелігімен
айқындалады. Тілдің
көркемдік-әдеби тәсілдері
автордың дүниеге деген
қатынасын суреттеп, ұлтымызға
тән ойлау үдерісінің негізгі
ерекшеліктерінен хабар береді.
Жазушы тіліндегі сөз



қолданыстары – образдар
ғаламның (шындық болмыс) тілдік
бейнесін жасауға негіз болатын
тілдік бірліктер.

«Ғаламның тілдік бейнесі,
тілдік көрінісі» дегеніміз – тілдің
лексикасында, фразеологиясында,
грамматикасында таңбаланған,
«құлыпталып» бекітілген,
сақталған тіл иесінің күллі дүние,
әлем, ғалам туралы білімдерінің
жиынтығы. Сыртқы дүниедегі
құбылыстар мен заттар, шындық
болмыс адам танымында «мәндік
өріс», «мағыналар жүйесі»
ретіндегі ішкі образ түрінде
орнығады. Олай болса, ғалам
бейнесі, ғалам көрінісі дегеннің өзі
образдар жүйесі» [10, 66].

Когнитивтік ғылымның
басты мәселесі – адамның білімін
жүйелеу. Адамның барлық
танымдық әрекетіне дүниені
тануға бағытталған бір дамушы
үрдіс ретінде қарау керек, себебі
бұл әрекеттер нысанның
ұқсастығы мен айырмашылығын
ажыратудан басталады. Бұл
әрекеттердің нәтижесінде концепт
қалыптасады. Концептіні анықтау
үшін дүниенің кейбір
ерекшеліктері мен заттық
құндылықтары, олардың
объектілерімен қатынасы,
олардың қызметі мен оларға
берілген ұжымдық сананың
сипаты әрі бағасы айқындалуы
қажет.

ХХ ғасырдың 80-жылдары
концепт ұғымы жаңа мазмұнға ие
болды. Ол адам санасындағы
психикалық және ментальды
ресурстардың бірлігін таныту
қызметін атқарады және адамның
білімі мен тәжірибесін

айқындайтын ақпараттық
құрылымды танытады. Демек,
концепт – бұл адам психикасында
бейнеленген барлық дүние
бейнесінің, ой тілінің,
концептуалдық жүйенің,
ментальды лексиконның
мазмұндық бірлігі.

Концепт ұғымдық
ақпараттан басқа психологиялық,
этимологиялық, прагматикалық,
мәдени ақпараттарды да білдіреді.

Қазақ тіл білімі
зерттеушілерінің арасында да
концепт мәселесіне терең зерттеу
жүргізіп, анықтама ұсынғандары
бар. Дүниенің тілдік бейнесін
ұлттық мәдениет мәнмәтінінде
қарастырған А. Исламның
пайымдауынша: «Концепт
дегеніміз – ұлттық
дүниетанымның ықшам да, терең
мағыналы дүниетаным
құндылықтарын айқындайтын
тілде көрініс тапқан күрделі бірлік.
Әр ұлттың концептілер жүйесін
дүниетаным құндылықтары
құрайды. Концептілер бір-бірімен
тығыз байланыста болып,
бір-бірінен туындап отырады. Әр
қоғамның даму кезеңдерге сәйкес
тіл мен мәдениет иелерінің
абстрактілі концептілерді танып
түсінуінде өзгерістер болғанымен,
негізгі мәдени, дүниетанымдық
мәні өзгеріссіз ұрпақтан-ұрпаққа
беріліп отырады» [11, 12].

Концепт санада белгілі бір
концептілік жүйе арқылы
қалыптасады. Концептілік жүйе
иерархиялы (сатылы) құрылымнан
тұрады: 1) дүниенің қасиеті,
белгілері (сенсорлы перцептивті
қабылдау); 2) когнитивтік модель
(ассоциация, бейне, символ,



этикет, эталон, стереотип формаға
ие болуы); 3) концепт типтері
(фрейм, сценарий, скрипт, схема,
ойсурет формасына салынуы);  4)
дүниенің тілдік бейнесі (метафора,
фразеологизм, сөз, сөйлем,
поэтикалық мән)» [12, 10].

Б. Ақбердиева, Ш.
Елемесова, Н. Аитова, Қ.
Қаирбаева, Ф. Қожахметова, Г.
Имашева, Ж. Саткенова, З.
Абдуллина, А. Байғұтова, Ж.
Абдрахманованың, т.б.
зерттеулерінде тіл арқылы
сақталып, берілетін ұлттық,
мәдени, дүниетанымдық қордың
концептілік жүйесі жан-жақты
қарастырылған. Соның
нәтижесінде анықталған
концептілер жиыны тұтас және
құрылымдық орта ретінде концепт
аясын (концептосфераны)
құрайды. В.П. Нерознак пікірінше,
«Концептосфера языка, его
лексикон объединяют в себе
непросто слова, а концепты
культуры каждого народа, его
мироведения» [13, 108].

Жоғарыда аталған
зерттеулерде әрбір концептілерді
бірыңғай топтастырғанда, осы
концептілердің өзара
байланысына тән, ерекше ұлттық
дүниеге көзқарасы мен бағасы,
бағалау көзі анықталады.

С. Жүнісов
шығармаларының негізгі
концептілік жүйесін «кеңістік»,
«уақыт», «заман», «дала»,
«жалғыздық», «достық»,
«қасірет», «тартыс» деп
анықтауға болады. Бұлар
автордың «танымдық бейнесін»
сомдайтын жеке мағыналардың
жиынтығы. Аталған концептілер

жазушы тіліндегі ғалам бейнесін
суреттеудегі константалар болып
табылады. Себебі олар жазушы
шығармаларының өн бойында
көрініс тапқан. Бұл концептілер
басқа да ақын-жазушылардың
шығармашылық арқауын құрай
алады. Солай десек те, әрбір
суреткер төл шеберлігінің
нәтижесінде өзінің танымын,
өзіндік көркемдік әлемін көрсете
алса керек. Мақала көлемінің
көтермеуіне байланысты аталған
концептілердің кейбіреуінің ғана
талдауын ұсынбақпыз.

Кеңістік пен уақыт
категориялары біртұтас құбылыс
ретінде қабылданады, өйткені олар
бір-бірін толықтырып, айқындап
отыратын ұғымдар. Олар
–мазмұны әр дәуірде өзгеріске
ұшырап отыратын, адамзат
дамуының барлық сатысына тән
ортақ құндылықтар. Міне, осы
белгілері олардың концептік
сипатын аша түседі.

Сондай-ақ қазақ ұғымында
уақыт өте жылдам ағып жатқан
құбылыс ретінде қабылданады:
«Уақыт зымырап өтіп жатыр».
Қазақ халқы болашақты
алдымызда, өткен артта қалады
деп түсінеді. Бұл көшпенді өмір
салтындағы кеңістіктің алар
басты орнымен түсіндіріледі.
Көшпенділер философиясында
кеңістік уақыт бағытын
айқындаған. Осыған орай ұлттық
пәлсапалық, психологиялық
стереотипті ұғымдардан ұлт
болмысы қалыптасқаны
байқалады. Қазақ халқының
мінезіне тән байсалдылық – осы
фактордың айғағы.



Ұлы Абай қазақ
философиясына тән заманды
адамға тәуелсіз, барлығын өзіне
бағындырар ерен құбылыс:
«Әркімді заман сүйремек,
Заманды қай жан  билемек?» деп
қарастырады. Ұлттық
дүниетанымыздағы заман
концептісін тереңірек ұғыну үшін
зерттеуімізге нысана болып
отырған көркем шығармалардан
мысал келтірсек:

«...Қарасай тас-түйін
киініп, ағаш бауырында тар
тұсамыспен ұзай алмай жүрген
атын ерттеп мінді де, Халелді
іздеп шықты. Көңілінде еш қауіп
жоқ, тоқ атты жай аяңдатып
ойда келеді: «Апыр-ай, мына
целина келмей жатып бүкіл
жапан-түзді ғана асты-үстіне
аударып тастамай, жалғыз үйдің
де шаруашылығын шайқап,
қопаңдатып аудара бастады-ау.
Ертең бұл маңдағы
жыртылмаған бос жерге совхоз
малы жайылса, Қарасайдың көп
жылқысы, сиыр, қойы көзге
шыққан сүйелдей көрінеді-ау.
Ертеңгі күні Халел жылқышы
болса да, осынша көп малды
тоғытып жіберу енді оңайға
түспес... О, заман-ай, заман!» [14,
85].

Бұл үзіндіден уақыт пен
заманның біртұтас ұғым ретінде
қабылданатынын байқауға
болады. Заман сөзінің
лексика-семантикалық аясында
белгілі бір ұрпаққа, оның
іс-әрекетіне қатысты
қолданылатын «дәурен» сөзі
«заман» концептісінің
субституциясы бола алады.
Келтірілген үзіндіде «О, заман-ай,

заман!» деген сөздер арқылы
шығарма кейіпкері Қарасай өткен
уақытқа өкініш білдіреді.

«...Қазіргі заман ақша
заманы. Кімнің қалтасы қалың,
сол беделді, сол өтімді. «Заманың
түлкі болса, тазы боп шал» дейді
қазақ. Бұрынғылар білмей
айтпаған. Ендеше ақшаның көзін
табатын жігіт базардан безбес
болар. Ағаң Жәлел тірі болғанда,
қайда барам десең де ерікті өзіңе
беретін едім. Басың ауған жаққа
тарта берер ең. Жас болса келіп
қалды, осы қара орман енді саған
қалмағанда кімге
қалады...Шаңыраққа ие болар
шаққа жеттің» [14, 125].
«...Әйтеуір көп малды орнын
тауып жұмсау қажет. Одан
арғысы тағы бірдеме бола
жатар. Енді малдан гөрі басқа
шаруашылықтың көзін таппай
болмайды. «Заманың түлкі
болса....» [14, 85].

Бұл үзіндіде «Заманың түлкі
болса, тазы боп шал» тіркестерін
қолдану арқылы жазушы
уақыттың/заманның
құбылмалылығы адамның ішкі
рухани дүниесінің өзгеруіне ықпал
ететінін, сондықтан уақыт/заман
ағымына сай болу керек деген
идеяны алға тартады.

Көшпелі елдің барша
тіршілік болмысы жер-ана,
табиғатпен тамырлас, олар табиғат
құбылыстарының сырын терең
танып табиғатпен етене жақын
болған сайын өмір сүру қолайлы
екенін жақсы білген. Сондықтан
да олар табиғат тылсымын мал
жайылымына қажетті тәжірибе
үшін ғана біліп қоймай, мұның
өзін ұлттық рухани болмысын



бейнелейтін атаулармен белгілеп
отырған.

Кеңістік концептісінің ішкі
мазмұнын түсініп тану үшін
«дала», «атамекен», «ата қоныс»,
«жұрт» ұғымдарын қазақтың кең
даласы – атамекені тіршіліктің
символы – деп түсінуіміз керек.

Р. Сыздық «Сөз құдыреті»
еңбегінде: «Дала сөзі –қазақ
поэзиясында, тіпті прозасында да
бұрын да, қазір де туған жердің,
қасиетті Отанының символы», –
деп көрсетеді [15, 190].

Ұлттың ұлт болып
қалыптасуына әсер ететін негізгі
факторлардың бірі – ұлттың
рухани болмысының табиғатпен
тікелей байланысы. Осы тұрғыда
қазақ халқы үшін Отанды, туған
жерді, кеңістік пен еркіндікті
бейнелейтін сөзі – «дала». Себебі
қазақтар үшін ерлік, қонақжайлық,
сыйластық, ұйымшылдық, кеңдік,
мәрттік, т.б. ұғымдар ұлттық
концептінің мәдени категориясына
жатады.

Дала – қазақ
дүниетанымында көшпелі қазақ
халқының алтын бесігі, қазақты
тәрбиелеген кең байтақ жазық
өңір, мезгіл, кеңістік, өзгеріс,
қозғалыс. Сондықтан да болса
керек қазақ халқының бойынан,
қанынан даладай дарқандықты,
алаңсыз өмірді, кең дүниені байқау
қиын емес.

Осы дәстүрді ұстанған
қаламгер өз шығармасында үлкен
шеберлік танытқанын мына
үзіндіден көреміз:

«Дикада мына тусырап
жатқан дала қасиеті бар екен.
Қазақтың кең сахарасындай
мінезі кең, жерін жыртып, кейін

қазбасаң, біле бермейтін, бар
алтынын ішке сақтайтын,
ғажайып бай жердей,
мақтаншақтығы жоқ тұйық,
самал желіндей, баяу тербелген
көліндей жуас, бұлтсыз
мөлдіреген кіршіксіз аспанындай
жүрегі таза, ақ көңіл. Қазақ
даласын келіп көрмей, сырттай
еститіндер оның осы байлығын
біле бермейді. Не орманы, тауы
жоқ бұл жер оларға ұшы-қиырсыз
жатқан қу мекиен мидай дала боп
көрінеді. Дика да сол секілді бір
қарағанда көзге түсе бермейтін,
тек жүре-жүре іштегі бар асыл
қазынасы көрінетін қарапайым
адам. Еңбекқор адам...» [14, 230].
Жазушы осы бірнеше сөйлемнің
аясына қазақ даласының кеңдігі,
табиғатының байлығы адам
мінезінің жақсы қасиеттерін
қалыптастыратынын сыйғыза
отырып, қазақ халқының рухани
болмысының сол жердің
табиғатымен тікелей
байланыстылығын осындай
айшықты сөйлемдермен
кестелейді.

Тіл арқылы сақталған
ұлттық танымның көрінісін,
көркемдік танымның
заңдылықтарын ұлттық
болмысымен ерекшеленетін нақты
тілдік деректерді С.Жүнісов
шығармалары тілінің негіздерін
зерттеуден табамыз.

Ойымызды қорыта келе, тіл
тек ойды білдірудің құралы немесе
оның тікелей құрылысы ғана емес,
тіл – алдымен сол ойды әр ұлттың
өзіндік танымына ғана тән,
мыңдаған жылдар бойына
дарытқан дүниетанымдық негізде
құраушы құрал деген тұжырым



жасаймыз. Адам санасындағы
ғалам бейнесі табиғаты жағынан
әр алуан болып келетін
концептілердің көмегімен көрініс
тауып, олар сөз арқылы
таңбаланып беріледі.

Ақыл-ойдың жемісі болып
табылатын, ақиқат өмірдің
бейнеленуін қамтамасыз ететін ең
жоғарғы таным-түсінік тек
адамзатқа тән, ол–сөйлеумен
тікелей байланысты форма. Адам
таным-түсінігін тіл арқылы
жеткізеді, әлемнің идеалды және

абстрактілі бейнесін
қалыптастырады. Осындай тіл
табиғатындағы тілдік
құбылыстарды жасауда С.
Жүнісовтің «Жапандағы жалғыз
үй» романы мен әңгімелерінің
орны айрықша. Бұл көркем
туындыларында жазушы қазақ
халқының бүтін болмысы,
мәдениеті мен қоршаған
табиғатты, әлеуметтік жағдайын,
ұлттық психологиясын көрсетуде
үлкен шеберлік танытқан.

Резюме

Опираясь на научные концепции ученых-лингвистов, исследующих
язык с антропологической точки зрения и на основе трудов казахстанского
писателя С. Жунусова автор в статье представляет когнитивный анализ
языка и познания.

Общеизвестно, что «языковая картина мира» является одной из
главных категорий когнитивной лингвистики. Автор статьи на конкретных
примерах произведений писателя подтверждает точку зрения лингвистов о
тесной взаимосвязи «языковой картины мира» и «языкового сознания».

Главной задачей когнитивной науки является систематизация знаний
человека. Информационной структурой определяющей знания и опыт
человека является концепт.

На основе определений концепта, используя произведения С.
Жунусоваавтор статьи, определяет концептосферу слов  «пространство»,
«время», «эпоха», «степь».

Данная концептосфера на языке писателя является константами
картины мира.

Summary
On the basis of scientific concepts of scientists – linguists investigating

language from the anthropological point of view and on the basis of works of the
Kazakhstan writer S. Zhunusov in article author presents the cognitive analysis of
language and perception.

It is well-known that "the language picture of the world" is one of the main
categories of cognitive linguistics. The author of article on concrete examples of
writer’sworks confirms the point of view of linguists about close interrelation of
"a language picture of the world" and "language consciousness".

The main task of cognitive science is systematization of knowledge of the
person. The information structure defining knowledge and experience of the
person is a concept.

On the basis of definitions of a concept using S. Zhunusov's works author
of article defines sphere of conceptsof the words "space", "time", "era", "steppe".

Given sphere of conceptsin language of the writer is world picture
constants.


